
	క.	
ఈకాంతలు నీతనయులు

నీకాంచనరాసు లెల్ల నెన్నఁడు ధ్రువముల్

గాకుండు టెఱిఁగి బుధులకుఁ

గాకోదర రాజహారుఁ గని మనవలదే?

	క.	
చదివియు వివేక మెఱుఁగక

మదమున హరకథలు చదువ మఱచినమూఢున్

గుదియింపవె యమకింకర

పదభిదురఠోరఘోరపాతములు తుదిన్.

	క.	
శ్రీకంధరపదజలజా

లోకనవిముఖాత్ములైన లోకులమొగ మా

లోకించిన ప్రాజ్ఞుల కా

లోకింపఁగవలదె లోకలోచనమూర్తిన్.

	క.	
అని తోఁపుచున్నయది నా

మనమున నట్లయ్యు మమత మానదు సుతదా

రనికాయంబుమీఁదట

మనుకొని ము న్నెట్టికర్మములు సేసితినో.

	క.	
ఈ విషయానుభవంబులు

పోవిడు మని తెలిపి చెప్పి పురహరుఁ గొలువన్

ద్రోవ కనుపించుపుణ్యుని

దేవుంగాఁ జూతు నొక్కొ ధీమార్గమునన్.

	క.	
సద్గురునాథకటాక్షస

ముద్గతకారుణ్యలాభమునఁ గాక తగన్

హృద్గోచర యెట్లగు దివి

షద్గంగాధరుపదాంబుజద్వయి నాకున్.

